
RAPPORT TAL-KUMMISSJONI LILL-PARLAMENT EWROPEW U LILL-

KUNSILL 

dwar l-eżerċizzju tas-setgħa li tadotta atti delegati skont l-Artikolu 46(2) tar-Regolament 

(UE) 2019/787 tal-Parlament Ewropew u tal-Kunsill tas-17 ta’ April 2019 dwar id-

definizzjoni, id-deskrizzjoni, il-preżentazzjoni u t-tikkettar ta’ xorb spirituż, l-użu tal-

ismijiet ta’ xorb spirituż fil-preżentazzjoni u t-tikkettar ta’ oġġetti tal-ikel oħra, il-

protezzjoni ta’ indikazzjonijiet ġeografiċi ta’ xorb spirituż, l-użu ta’ alkoħol etiliku u 

distillati ta’ oriġini agrikola f’xorb alkoħoliku, u li jħassar ir-Regolament (KE) Nru 

110/2008 

1. INTRODUZZJONI 

Ir-Regolament (UE) 2019/787 tal-Parlament Ewropew u tal-Kunsill1 jistabbilixxi qafas 

legali komuni għax-xorb spirituż prodott fl-Unjoni. B’mod partikolari, jipprovdi regoli dwar 

id-definizzjoni, id-deskrizzjoni, il-preżentazzjoni u t-tikkettar ta’ xorb spirituż u għall-

kontroll u s-superviżjoni tagħhom. 

Dak ir-Regolament jagħti s-setgħa lill-Kummissjoni li tadotta atti delegati li jissupplimentaw 

jew jemendaw xi wħud minn dawk ir-regoli u — għal uħud minnhom — jimponi fuq il-

Kummissjoni obbligu li tirrapporta lill-koleġiżlaturi dwar l-eżerċizzju tas-setgħat delegati li 

fih. 

F’konformità mal-Artikolu 46(2) tar-Regolament (UE) 2019/787, il-Kummissjoni ngħatat 

is-setgħa li tadotta atti delegati għal perjodu ta’ 7 snin, li jibda mill-24 ta’ Mejju 2019, skont: 

a) L-Artikolu 8(1): biex jiġu introdotti emendi tad-definizzjonijiet u r-rekwiżiti tekniċi 

stabbiliti fil-punt (f) tal-Artikolu 2, u fl-Artikoli 4 u 5. Dawk l-atti delegati jridu jkunu 

strettament limitati għall-issodisfar tal-ħtiġijiet evidenti li jirriżultaw mid-domandi tal-

konsumatur li dejjem qed jevolvu, mill-progress tekniku jew mill-ħtieġa għall-

innovazzjoni tal-prodotti. Il-Kummissjoni trid tadotta att delegat separat fir-rigward ta’ 

kull definizzjoni jew rekwiżit tekniku;  

b) L-Artikolu 8(2): biex jiġu stabbiliti, f’każijiet eċċezzjonali, fejn il-liġi tal-pajjiż terz 

importatur tirrikjedi dan, derogi mir-rekwiżiti stabbiliti fil-punt (f) tal-Artikolu 2, u fl-

Artikoli 4 u 5, mir-rekwiżiti skont il-kategoriji ta’ xorb spirituż stabbiliti fl-Anness I u 

mir-regoli speċifiċi dwar ċertu xorb spirituż stabbiliti fl-Anness II; 

c) L-Artikolu 8(3):  billi jiġi speċifikat liema sustanzi naturali jew materja prima agrikola 

oħra li għandha effett simili għall-prodotti msemmija fil-punti (a) sa (e) tal-Artikolu 4(9) 

huma awtorizzati madwar l-Unjoni bħala prodotti dolċifikanti fil-produzzjoni ta’ xorb 

spirituż; 

d) L-Artikolu 19(1): sabiex jitqies il-proċess ta’ tqaddim dinamiku tradizzjonali għall-

brandy fl-Istati Membri li huwa magħruf bħala s-sistema “criaderas y solera” jew is-

sistema “solera e criaderas” kif stabbilit fl-Anness III, biex: 

• jiġu stabbiliti derogi mill-Artikolu 13(6) rigward l-ispeċifikazzjoni tal-perjodu jew 

 
1 Ir-Regolament (UE) 2019/787 tal-Parlament Ewropew u tal-Kunsill tas-17 ta’ April 2019 

dwar id-definizzjoni, id-deskrizzjoni, il-preżentazzjoni u t-tikkettar ta’ xorb spirituż, l-użu 

tal-ismijiet ta’ xorb spirituż fil-preżentazzjoni u t-tikkettar ta’ oġġetti tal-ikel oħra, il-

protezzjoni ta’ indikazzjonijiet ġeografiċi ta’ xorb spirituż, l-użu ta’ alkoħol etiliku u 

distillati ta’ oriġini agrikola f’xorb alkoħoliku, u li jħassar ir-Regolament (KE) Nru 

110/2008 (ĠU L 130, 17.5.2019, p. 1) https://eur-lex.europa.eu/eli/reg/2019/787/oj. 

età tal-maturazzjoni fid-deskrizzjoni, fil-preżentazzjoni jew fit-tikkettar ta’ tali 

brandy; kif ukoll 

• jiġu stabbiliti mekkaniżmi ta’ kontroll xierqa għal tali brandy. 

e)  L-Artikolu 19(2): biex jiġi stabbilit reġistru pubbliku li jelenka l-korpi maħtura minn 

kull Stat Membru biex jissorveljaw il-proċessi ta’ tqaddim kif previst fl-Artikolu 13(6).  

Il-Kummissjoni hija meħtieġa tfassal rapport fir-rigward ta’ dawn id-delegazzjonijiet ta’ 

setgħat mhux aktar tard minn 9 xhur qabel tmiem il-perjodu ta’ 7 snin. Id-delega ta’ setgħa 

trid tiġi estiża awtomatikament għal perjodi ta’ żmien identiċi, ħlief jekk il-Parlament 

Ewropew jew il-Kunsill joġġezzjonaw għal tali estensjoni mhux iktar tard minn 3 xhur qabel 

it-tmiem ta’ kull perjodu. 

Dan ir-rapport jiddeskrivi l-attività tal-Kummissjoni fil-perjodu li jibda mill-24 ta’ Mejju 

2019. 

2. EŻERĊIZZJU TAD-DELEGA   

Matul il-perjodu kopert minn dan ir-rapport, il-Kummissjoni ma għamlitx użu mis-setgħat 

delegati mogħtija lilha skont l-Artikoli 8(2), 8(3) u 19(1) tar-Regolament (UE) 2019/787. 

Madankollu, il-Kummissjoni użat id-delega tas-setgħat fl-oqsma koperti mill-Artikoli 8(1) 

u 19(2) billi adottat żewġ Regolamenti Delegati: 

- Ir-Regolament Delegat tal-Kummissjoni (UE) 2022/1303 tal-25 ta’ April 2022 li 

jemenda r-Regolament (UE) 2019/787 tal-Parlament Ewropew u tal-Kunsill fir-rigward 

tad-definizzjoni tal-alkoħol etiliku ta’ oriġini agrikola u r-rekwiżiti għalih2, u 

- Ir-Regolament Delegat tal-Kummissjoni (UE) 2021/723 tas-26 ta’ Frar 2021 li 

jissupplimenta r-Regolament (UE) 2019/787 tal-Parlament Ewropew u tal-Kunsill fir-

rigward l-istabbiliment ta’ reġistru pubbliku li jelenka l-korpi maħtura minn kull Stat 

Membru biex jissorveljaw il-proċessi ta’ invekkjament għal xorb spirituż3. 

Iż-żewġ atti ġew innotifikati lill-Parlament Ewropew u lill-Kunsill biex il-koleġiżlaturi 

jkunu jistgħu jesprimu oġġezzjonijiet possibbli fi żmien xahrejn min-notifika. La l-

Parlament Ewropew u lanqas il-Kunsill ma ħarġu oġġezzjonijiet għal xi wieħed miż-żewġ 

Regolamenti Delegati, li ġew ippubblikati f’Il-Ġurnal Uffiċjali tal-Unjoni Ewropea wara l-

iskadenza tal-perjodu ta’ skrutinju rispettiv. 

 
2 Ir-Regolament Delegat tal-Kummissjoni (UE) 2022/1303 tal-25 ta’ April 2022 li jemenda r-Regolament (UE) 

2019/787 tal-Parlament Ewropew u tal-Kunsill fir-rigward tad-definizzjoni tal-alkoħol etiliku ta’ oriġini 

agrikola u r-rekwiżiti għalih (ĠU L 197, 26.7.2022, p. 71) http://data.europa.eu/eli/reg_del/2022/1303/oj. 
3 Ir-Regolament Delegat tal-Kummissjoni (UE) 2021/723 tas-26 ta’ Frar 2021 li jissupplimenta r-Regolament 

(UE) 2019/787 tal-Parlament Ewropew u tal-Kunsill fir-rigward l-istabbiliment ta’ reġistru pubbliku li 

jelenka l-korpi maħtura minn kull Stat Membru biex jissorveljaw il-proċessi ta’ invekkjament għal xorb 

spirituż (ĠU L 155, 5.5.2021, p. 1) http://data.europa.eu/eli/reg_del/2021/723/oj. 

http://data.europa.eu/eli/reg_del/2022/1303/oj
http://data.europa.eu/eli/reg_del/2021/723/oj

3. SITWAZZJONI ATTWALI 

Iż-żewġ Regolamenti Delegati msemmija hawn fuq laħqu b’mod sodisfaċenti l-objettiv li 

jissupplimentaw u jemendaw ir-Regolament (UE) 2019/787 bir-regoli meħtieġa biex dan 

jiffunzjona sewwa u b’mod effiċjenti. 

Filwaqt li ma ġiet esperjenzata l-ebda diffikultà bl-applikazzjoni u l-interpretazzjoni taż-

żewġ Regolamenti Delegati msemmija hawn fuq matul it-3 u l-4 snin rispettivament tal-

applikazzjoni tagħhom, il-kuntest legali, ekonomiku u fattwali rilevanti għal dawk ir-regoli 

(b’mod partikolari dawk aktar tekniċi li jikkonċernaw id-definizzjoni tal-alkoħol etiliku ta’ 

oriġini agrikola u r-rekwiżiti għalih) jevolvi kontinwament. 

Barra minn hekk, filwaqt li s-setgħat l-oħra msemmija fl-Artikoli 8(2), 8(3) u 19(1) tal-att 

leġiżlattiv ma ntużawx jew minħabba li ma feġġet l-ebda ħtieġa jew ġustifikazzjoni jew 

minħabba li l-konsultazzjoni tal-grupp ta’ esperti għax-xorb spirituż f’konformità mal-

Artikolu 46 tar-Regolament dwar ix-Xorb Spirituż uriet li ma kienx possibbli li jiġi 

ppreżentat abbozz ta’ proposta minħabba diverġenzi ta’ pożizzjonijiet/analiżi, ma jistax jiġi 

eskluż li tali ħtieġa tista’ sseħħ fil-futur. 

Għal dawn ir-raġunijiet, l-estensjoni tad-delega tas-setgħat għal perjodu ieħor ta’ 7 snin hija 

rakkomandabbli sabiex il-Kummissjoni tkun tista’ tirreaġixxi fil-pront għal kwistjonijiet 

speċifiċi possibbli li jistgħu jinqalgħu f’dak ir-rigward.  

4. KONKLUŻJONI 

Fil-perjodu kopert minn dan ir-rapport, il-Kummissjoni eżerċitat is-setgħat delegati mogħtija 

lilha mill-Artikoli 8(1) u 19(2) tar-Regolament (UE) 2019/787. Il-Kummissjoni tistieden lill-

Parlament Ewropew u lill-Kunsill jieħdu nota ta’ dan ir-rapport. 


